
Pāngarau Te Kaupae 1 
Te Pūrongo Aromatawai ā-Waho 2024 
 

Te Marautanga o Aotearoa Pāngarau 

Te Rā Aromatawai 30 o Oketopa, 2024 

Te Momo Aromatawai He Kete Manarua 

Ngā Paerewa Paetae 92067 & 92068 

 

Wāhanga 1: He Tirohanga Whānui 
92067: Te whakamahi tikanga taurangi hei whakaoti rapanga 

He mea nui te whakahāngai i ngā taunaki me ngā whakaraupapatanga arorau ki te horopaki o 
te rangahau, me te pātai rangahau i waihangatia. Ahakoa te tika o ngā otinga, mēnā kāore e 
tika ana te whakaraupapa o ngā mahi e ai ki ngā huatau o te taurangi e kore pea e eke e ai ki 
te paerewa paetae.  

92068: Te whakamahi whakaaro āhuahanga, whakaaro ine hei whakaoti rapanga 

Kia tika te whakamahi a te ākonga i ngā waeine me ngā paheko kei hē te otinga o te rapanga. 
Mēnā e whakautu ana te rōrahi i te kītanga rānei me tika te whakauru ki te horopaki e tika 
ana. Waihoki mēnā e rapu ana i te horahanga, i te paenga, i te rōrahi rānei kia tika rawa atu te 
taupū e whakamahia ana. Mā te tika hoki o te whakaraupapa haere o ngā whakautu e taea ai 
te kite mārakerake i tā te ākonga mahi.  

 

Wāhanga 2: He kōrero mō te Paerewa 
92067: Te whakamahi tikanga taurangi hei whakaoti rapanga 

Te Aromatawai ā-Waho: 
Kia whakamahia e te ākonga ngā tikanga taurangi hei whakaoti rapanga e pā ana ki tētahi 
kaupapa nō te Māori. Arā ia, ko te tuna, ko te hīnaki, ko ngā kai a te Māori.  

Pūrongo Paerewa Paetae: 
Ko ngā ākonga i eke ki te Kairangi i te paerewa paetae nei:  

● I taea te whakaraupapa arorau i ngā whārite. 
● I taea te waihanga i ngā rautaki whakaoti rapanga. 
● I tautohu i ngā huatau e hāngai ana ki te horopaki. 
● I whakamahi tika i ngā kīanga pāngarau hei whakamārama, hei whakaoti rapanga. 
● I āta whai i te tukanga tika mai i te whakatakoto o ngā mahi, ki te hāponotanga o te 

whakaoti rapanga. 
● I whakaatu māramatanga, me te taunaki ki ngā ariā o te taurangi. 

Ko ngā ākonga i eke ki te Kaiaka i te paerewa paetae nei:  

● I taea te tūhono i ētahi huatau rerekē, i ētahi whakaahuahanga rerekē rānei. 
● I taea te hanga me te whakamahi tauira hei whakaoti rapanga. 
● I taea te tūhono i ngā otinga ki te horopaki o te rangahau. 

 

Ko ngā ākonga i eke ki te Paetae i te paerewa paetae nei:  

● I taea te whakaatu i tētahi raupapa hei whakaatu i te otinga o te rapanga. 
● I taea te whakamahi i ētahi tukanga taurangi hei whakaoti rapanga. 
● I taea te whakamahi mōhiotanga hei whakaatu i ngā huatau o te mahi. 

 

Ko ngā ākonga Kāore i whiwhi i te paerewa paetae nei:   

● I tīmata ki te whakarite raupapa heoi kāore i tika te tukanga. 
● Kāore he hononga o roto i te rangahau ki te taurangi. 
● Kāore i kitea mārakerake, i kitea rānei ngā taunaki e tika ana ki te tautoko i te 

hāponotanga o ngā otinga, ahakoa tika mai, ahakoa hē mai. 
● He pāpaku noa iho ngā whakaraupapatanga o ngā mahi. 

92068: Te whakamahi whakaaro āhuahanga, whakaaro ine hei whakaoti rapanga 

Te Aromatawai ā-Waho: 
Ka mārama te ākonga ki te whai hononga i waenganui i te ine me te āhuahanga ki te ao 
kikokiko. Kia mōhio ai te ākonga ki te whakaoti rapanga e ai ki ngā rautaki whakautu rapanga 
ine i ahu mai i te taiao. I whakaritea ko ngā āhuatanga o te ao Māori hei horopaki rangahau mā 
te ākonga, ā, ko tāna he whakaatu, ki tāna e hiahia ana, te ine me te āhuahanga. 

Pūrongo Paerewa Paetae: 
Ko ngā ākonga i eke ki te Kairangi i te paerewa paetae nei:  

● I nahanaha te whakaraupapa o ngā whārite. 
● I waihanga rautaki hei tūhura, hei whakaoti rapanga.  
● I tautohu i ngā huatau e hāngai ana ki te horopaki me te whakahoki i te aronga ki te 

pātai rangahau. 
● I tika katoa, te nuinga rānei o ngā whakautu me ngā whakaraupapatanga o te 

hāponotanga hei taunaki i te tika. 
● I whakaatu i te hononga o te ine me te āhuahanga ki tāna e rangahau ana me te 

nahanaha o āna rautaki. 
 
Ko ngā ākonga i eke ki te Kaiaka i te paerewa paetae nei: 

● I tūhonohono i ētahi huatau rerekē, i ētahi whakaahuahanga rerekē rānei. 
● I whakaatu māramatanga ki ngā huatau e hāngai ana. 
● I taea te hanga me te whakamahi tauira hei whakaoti rapanga. 
● I whakaraupapa arorau i ngā whārite hei hāponotanga mō te otinga o te rapanga. 

 
Ko ngā ākonga i eke ki te Paetae i te paerewa paetae nei:  

● I tīmata ki te whakarite raupapa heoi kāore i tika te tukanga. 
● Kāore he hononga o roto i te rangahau ki te ine me te āhuahanga. 
● Kāore i kitea mārakerake, i kitea rānei ngā taunaki e tika ana ki te tautoko i te 

hāponotanga o ngā otinga, ahakoa tika mai, ahakoa hē mai. 
● He pāpaku noa iho ngā whakaraupapatanga o ngā mahi. 

 
Ko ngā ākonga Kāore i whiwhi i te paerewa paetae nei:  

● Kāore i tika te whakamahinga o ngā waeine, kāore rānei i whakamahi putu. 
● Kāore i tuhono anō i āna whakautu ki te horopaki o te rangahau. 
● Kāore i hāngai ngā hāponotanga me ngā rautaki ki te paerewa, ki te horopaki rānei. 


